
Policija u akciji: Uhapšen muškarac, oduzeti droga i oružje

Policija u Brezi uhapsila je muškarca kod kojeg su pretresom pronađeni amfetamin, marihuana,
puška ručne izrade i digitalna vaga za precizno mjerenje

Autor: Fena 12.02.2026 14:55

Policijski službenici Policijske stanice Breza uhapsili su osobu inicijala Š.S. (1985) iz Breze zbog sumnje na
neovlaštenu proizvodnju i stavljanje u promet opojnih droga te nedozvoljeno držanje oružja, nakon što su
pretresom kuće, pratećih objekata i vozila pronađeni droga, oružje i drugi predmeti koji se dovode u vezu s
izvršenjem krivičnih djela.

Slijedom prikupljenih saznanja, a uz saglasnost dežurnog tužioca Kantonalnog tužilaštva Zeničko-dobojskog
kantona, zatražena je i pribavljena naredba Općinskog suda u Visokom za pretresanje kuće, pomoćnih objekata i
putničkog vozila u ulici Desetijatska, koje koristi osoba Š.S.

Pronađeni amfetamin, marihuana i puška ručne izrade

Nakon pretresa pronađena je puška ručne izrade, 20 upakovanih i pripremljenih za daljnju prodaju sadržaja
praškaste materije koja izgledom asocira na opojnu drogu amfetamin (speed), ukupne težine 20,90 g, zatim 11
upakovanih sadržaja biljne materije koja izgledom asocira na opojnu drogu marihuanu, težine 8,15 g te jedna
digitalna vaga za precizna mjerenja.

Sporna materija i oružje su fotografirani, izuzeti i bit će predmet potrebnih vještačenja te će biti korišteni kao
dokazni materijal u daljnjem postupku.

PROČITAJTE JOŠ Radnica UKC RS pala sa zgrade, preminula je

Nad osobom Š.S. je zavedena kriminalistička obrada zbog postojanja osnova sumnje da je počinila krivično djelo
“Neovlaštena proizvodnja i stavljanje u promet opojnih droga” i krivično djelo “Nedozvoljeno držanje oružja ili
eksplozivnih materija”, saopćeno je iz Odsjeka za odnose sa javnošću, analitiku i planiranje MUP-a Zeničko-
dobojskog kantona.

